
Eqqarsaqqaanngilanga 
siulliugassi qujassutissaqarfigalusi, 
unalu atuagaaraatinnguara 
peqqitsillunga qujassutissamma 
ilagiinnarpaat. 
Angajoqqaannguakka asavassi. 
Ilissinnut atuakkiara pigitippara.

Arpaatit qaqortut
Pinngortitaq inoqarpasinngillaraangami, uumassuseqarpasittaranilu. Sila taarsilereerpoq, putserlunili silaannaritsitsisumik. Aasariartulernerata tikka silaannaalu puannut iserluariarluni anillakkumasartoq, nu­nar­suarmi tamani alianaannerpaajulluni iluarusunnar­nerpaavoq. Aqqusineq ataasinnguamilluunniit biileqanngimmat suli marloriaammillusooq silaannarinneruvoq, kisimiikkusukkaannilu aatsaat tassa.
Piareersarninni meeqqamma soorlu mikisuararsuugallaramisuulli periuuseqarlutik apartortuinnaavaan­nga, allaanngilaq maratonimik unammileraangama kis­sassernerma nalaani arpalinnginninni eqitaaqqaartaraannga tapersersorlunnga, soorlu aamma ullumikkut aallassagama taamannak pissuseqartut. Aapparma siggukkut apartarpaanga oqarfigiutigalunga isumalerujummik, massakkulli oqaatigisartagaasa isumaa uannut allanngornikuuvoq.
– Eqqaamassavat tunniutiinnarnerunngilaq.
Uannut isumaa ulorianartunngoqqavoq.
Anngaariarlunga aallartaraanga uniinnarusunnanga ajugaarusussuseqarlunga. Ukiummi  tamaasa inissisi­maf­figa angorusuttuaannarpara pitsanngornerujumallugu. Massakkut taamatut kingumut oqarfigerusuttaralua­qaara, kisianni imminut nangartalertarpunga qimanneqarusunngeqigama. Sorpassuarnik toqqortaqartarsima­gamami qimaaffigiuakkannik. Oqaasinngortinngisaannagassannik. Maannali neriorsuisinnaavunga ingerlariaqqereeruma, timitalimmik oqaasinngortikkumaarlugit. Aamma ilumuunngitsumut imminut saammarsassallu­nga qimaasinnaajunnaareerama, pisussap eqqortup aali­angerumaarpaa. Ukiorpassuit qaangiukkaluartut ilam­ma uannut pissuserisarsimasaat puigorneq ajuuippakka nikinngisaannarmatami, takorluuisitsineq ajorpulluunniit ulluinnarsiutigalugit takujuaannarakkit. Ilu­moornerpammi? Naala­gaa­nangali.
Inissaminniittuaannassappata aamma allanngori­aan­naassagaluarput, pisataanngillammi pinnguaan­ngin­namik, pinnguallumi pisataannaagamik aqunne­qar­sinnaallutik.
Aqqusineq innukkiartortoq malugaara. Tulleriiaarlugit ingerlaannarlunga qaangerarlugit sanioqqutiinnaqattaarpakka, ilisarisaqassanangalu. Biilillu ataasiakkaarlutik saneqqualerpaannga. Ullutut sukkaqalutik. Immaqaluunniinuna arpannerma sukkassusaa najoqqutaralugu assersuuttariga, tunginnut ingerlallutik sanioqqukkaa­ngak­kit arpariarama sukkanerorpasittarmata. Nalunngilarami inuppassuit nalusaannik inuuninni arpalluartarsimaqalunga. Inuuninni arpakkaangama sangusaqat­taar­tarlunga, akerleriinni ingerlaarsinnaasarlunga. Imminut unammisarsimaqaanga, isummallu assigiinngitsorpassuit maleruutiinnarlunga noqqoruuttuartut nakkaannarfigisarsimavakka. 
Tamatigut arpareeraangama nalunaaqutaaqqama sekundilersuutaa atorluartarpara. Tassuuna qanoq sivisu­tigisumik arpassimanerlunga naatsorsortarpara, apuukkaangamalu pappiaqqamut allattarlugit, piffissap naalagaasup naatsorsorneqarnera takutinniarlugu. Ulloq piffissarlu tamatigut allattarpakka, pappiaqqallu qulequ­tarisarpaa qanoq takitigisumik arpassimatiginersunga. Soorunami aamma nassuerutigissavara ullorpassuaqar­tar­mat arpassimanngiivillunga, arpaqqinnialeraanga­ma­lu timera piffissami annertuumi sungiusarluartarsimasara artornartorujussuarmik aallaqqaataaneerlugulusooq qaqinniaqqittuaannarakku. Oqaluukkaangattami paasisaangajattarpunga, aqqutaa erloqinartumik sivisu­saqisoq. Piumassusera allanngorartuaannarami. Isummakka paajuaannaramik, aaliangerluarsinnaannginnerma piliaanik aappara ilungersortittarsimaqaara.
Kiisa massakkut taamaassaarpunga, sunnguamilluunniit allassaarpunga. Inuit qaniginngikkaluarlugit tatigiliinnakkakka kuglepenilerlutik pappiaraatiminnut kisimik allattuujuarmata, inissisimaffinnut paasititsiartorlutik aggertuarput. Isumaqarnartarpoq oqaluttuali­or­tup inuunerma ingerlarnga allatassarissagaluaraa, ua­ngalu atuakkap naanera atuariissagaluarpara paaseru­sungaarakku. Assigiinnaramiuk silarluttorujussuarmi arparujoortunga, apuuffissannullu pitinnanga uninna­viarnanga. Soqutiginagu anorip anorlerfigerujussuara­luarpanga. Soqutiginagu sialuit atisakka oqimaallisippa­git. Soqutiginngilarami arpaatikka masattuinnanngora­luarpata qerrukkaluarpataluunniit. Iserumami kissalaartumut panersissaqqaarpakka aamma uffareeruma iluaallassaqqaarama. Ingerlaarninnimi nukersornissara piareersimaffigiuaannarpara, timima ajussutigileraluar­pagu nalunngilara qasuersaarlungalu eqqissisimaalaariaruma aaqqikkumaarlunga. Napparsimalaaleraluarumalu tiitortaarlunga peqqissinissamma tungaanut angerlarsimaannartassagaluarpunga. Tassa taamak ajornanngit­sigaaq. Uniinnarsinnaanngilangami avungarujussuaq inissereersimatillunga, tunniutiinnarfissaanngilaq apuu­tilereerlunga.
Tassanngaannaq qungasinniittoqarpalulluni aner­saar­tornera ujarassuarmik iisisimasutut anernissara killilersorneqaleriasaarpoq, anerniluttorujussuanngor­til­lunga. Inuit sanioqquasakka suli sanioqquallugit ikior­tik­kusukkaluaqalunga oqarfigineq sapilerakkit misigissutsikkut qulliikka noqittupilussuanngoriasaarpakka. Nappaatima iliuuseqartissinnaanngilaanga, anernilukkunnaarnissara kisiat utaqqisussannguinnartarakku. Taamaasillunga timera naalagaraara. Nammineq timera aqukkaluarlugu tusarnaartariaqartarpara. 
Inuit kikkulluunniit ikioqqusunut nukissaqarsinnaa­saraluartut qimaaffigillugillusooq biilinik aportinna­veer­saarlunga aqqusernup illuanut nuuttarpunga, ta­maa­ni aappariinnitta aqqusernganisuulli. Periarfissarsiortaraluarlunga allamik nutaarluinnarmik perusukkaluarpunga. Aammaluunniimmi erinarsuutit nuannarisakka siutequserlunga tusarnaartarakkit. Tulleriiaatileraa­ngakkit kisima silarsuanneerusaalertarama, anersaartorpalunneraluunniit tusaanagu arparusaartarlunga. Nittartakkakkummi atuarakku tusarnaajutigaluni arpakkaanni qasunannginnerusartorooq. Isumaqarpungalu taanna atuarsimasara ilumoortuusoq. 
Misigilertarpunga apuunnissara erinigilertarlugu qasuersaalaarnissara iluarunartinnermik. Tamannami eqqarsaatigigaangakku uniffeqanngisaannarpoq, utaq­qin­ngilarali. Pissangagivara. Qimaariarfigisinnaanaguli, qunugilertarlugulu. 
’’Ilaqutannguakkamita qanoq ippat? Pissusissamik iluamik eqquisimanerlunga? Tullinnguuttormita qanoq ippa? Sumununa uanga killittunga?’’
Eqqarsarpunga takusimanngisakka maqaasingaa­rak­kit, nalunngiinnarpara oqarfigitikkuma angerlamut uteriaannaallunga, paasitinneqarnissara utaqqiinnarpara. Uangami allattuisuunngilanga, taakkua inuit kisimik. Uanga apeqqusiisuuvunga akissutissamik utaq­qiin­nartoq. 
Apeqqusiisarpunga siunissannut ujartuillunga. Imminut apersulertarpunga, isummanniillu tamatigut imminut akiuarpunga.
Arpakkaangama eqqarsaatit qarasanni atuakkatut qupperalersarpakka, ajunngitsumik malinnikkusuttar­neq inuup kialluunniit iluminiitittarunarmagu kisimiissimassananga ilimagaara. Ingammik ilaquttannut attuumassuteqarpat, qanigisannulluunniit ajunngitsumik eq­qaamaneqarusunnartaqaaq. Inuttut attuillunga ajortuliortarsimananga ilukkut salloqittaasarsimavunga, paa­sisaanissaralu toqqissisimananngittuaannarluni. Oqaatsit eqqunngitsut oqqamma pilersulissavai, aapparmali tusarnaartuarpai upperalunga. Misigisimavunga inuunerma atuagaa suli quppernikippallaartoq, isumakkeerfigitissanngikkumali inuusinnaanaviannginnama matu ilunniittoq nammineq matuersaatinnik paarnaarluartarpara. Inuinnaagamami ullut tamaasa matup ammartarnissaanut timima tarnimalu pisariaqartittorujussuusaraluarpaa, nikeriarfigissanaguli qunugivara, kisianni angorusuppara.
Arpareerlunga apuukkama ilaqutannguakka iserfi­gaakka. Imermik ingerlaannaq tunivaannga ipianngu­nera takusinnaagamikku. Arpattarnikka ilaannikkut naalaruluutigisaramikkit, kisiannili kinaassusera allanngortissinnaannginnakku arpanneq aalluttuarpara. Timersorneruna uannut isumaqartorujussuusoq aammalu pingaartikkakku pisariaqartivillugulu ingerlattuaannariga. Timera aalatinneq ajorukku puakka pitsanngoriartornavianngillat, taamaammat killormoortuani inissi­si­matippunga killeqaraluaqalunga, ilungersuutigisarluguli aalluttuarlugu. Sallunavianngilangami oqaruma timersorneq inuuninni pisariaqartinnerarukku. Imak pisariaqartitsigivara, allaat assersuutigiinnarsinnaavara; arpaatikka skuut aaliagersimasuupput uannut tulluarsagaalluartut, taakkoqanngippat isikkakka arpakkaa­nga­ma anniarisassagaluarpakka, pisinnaasaralu pitsaa­ner­paaffimminiigani ajornerpaaffianiissagaluartoq, takorloorsinnaavara taamaattunik arpaateqanngitsuuguma. Nappaatiga taamannak piumasaqaateqartigaaq, allaat anersaartorsinnaassusera killeqaraluaqisoq arpattariaqartarlunga, tamatigummi ipianngujuarpunga, kisianni arpakkaangama uniinnanngisaannarpunga. Inooriaaseq taamaattoq atortuaannartariaqarpara arpaa­tittuulli atiuartariaqarlugu. Nappaat inunnguuserigakku toqqagarinngilara, inooriaasissarali nammineerlunga aa­liangersinnaavara.
Arpakkaangama misigiuarpunga eqqarsaaterpassuit sarsuallutik eqqissisarlunga aqqusinikkut ingerlaartitta­raan­nga. Niuma, puama timimalu nukersornerisa unam­misaqarnera naluneq ajorpaat. Aallartitarmi naaf­fe­qartuaannarmat tunniutiinnarfigerusunngilluinnarpaat, aatsaallu apuuffissannut apuukkuma eqqississi­maa­lerumaarlutik. Massakkut tunniutiinnarlunga unis­sa­guma imminut qaqugumulluunniit isumakkeerfigisinnaanavianngilanga niaqorluutigiualissagakkumi. Aat­saal­lu tulliuttussami misigissuseqarsinnaassaguma taa­mannak pisoqarsinnaavoq. Allatut ajornarpat soriar­sin­naanavianngilanga, immaqa maleruutiinnartariaqas­sa­gamaasiit.
Peqqiillioreerlunga uninngangaatsiareerama timer­soq­qittalernialeqaangaasiit. Ulloq siulleq arpakkama put­sertoq, assut nuannaarama kisianni aqaguani erinigiuagara nallermat sila eqqorluataavikkakku arpaatikka ativakka. Skuuma qilerutaat marloriarlugit qilersorluarpakka, anillungalu. Ingerlaarninni nalunaaqutara qiviarlugu imminut arriigisupilussuanngorama piginnaasara tamakkiisumik ataaseerumanermik sukkatsisarniarsa­ri­vunga. Uninngaarsimangaarama atisat atukkakka qanoq ittuunersut malugisimanngilakka. Qernertunik atisisimavunga, seqernup qalipaat qernertoq tigujumi­nar­tinneruaa, taamaammallu massakkut kiaguttorujussuanngortillunga. Takusinnaasara malillugu aqqusernup qulaaniipput qullerpassuit ataasiakkaarlugit sanioq­quttaqattaakkakka. Ungaserujussuanngitsumi qulliit isinnut tappingertitsisaqattaarput qalipaaterpassuarnik toorneeraasunik pilersitsisunik. Takusaqarluarsinnaannginnama inuaqerpalaaq kisiat tusaalluarsinnaavara, kisiannili oqalunnerannik paasisaqarsinnaanngilanga, kiisa paatsiveerusimaaleriasaarpunga aamma arpanna­nga malugilerakku. 
Angerlamut apuutilerama timera artorsaatigingaaqalugu napaqqarlunga apuukkama nuannaajallarujussuarpunga. Apuulluangaarama qangatangajappungaluunniit aatsaannguummammi ilungersorsimaqigama. Arpan­nik­ka tamarmik immikkuullarissutut isigiuarpakka, tamarmimmi assigiinneq ajoramik. Sukkanerunngikkaangamami arriinnerusarama. Pilluartuarpungali aamma arpanninni suliassara qanorikkaluartorluunniit tulluusimaarlunga naammassisarakku. 
Aqagukkut seqinnarissumi arpaqqikkama maluginngitsoorsimavara qernertuinnarnik atiseqqissimallunga. Tassaniuna eqqumiilluinnartumik maluginngisannik pisoqariasaarsimasoq. Ilisimajunnaarsimavunga. Silat­toq­qippunga napparsimavimmiillunga. Misissortereerlunga nakorsat aaliangerpaat Qallunaat Nunaannut aallartitaassasunga aamma aapparisama meeqqammalu malikkumaaraannga paasitinneqarpunga, tapersersorniassammannga aqqutaa tamaat. Ajoraluartumik Qallunaat Nunaannukarninnut ullorpassuarni siulliusima­vu­nga, ilaqutannguamami timmisartukkut aqqutissaat ajor­nakusoorsimaqimmat.
Tupigisarpara maqaasisaqarnerup killeqartanngin­ne­ra, inunnik qimaguttoqartarpoq suli maqaasillugit qimakkusunngisaannakkannik, ajoraluartumilli pisi­ma­sut periataartarput, qaqugumullu misigissutsit uniffe­qan­ngisaannarumaarlutik. 
Ataaseertippunga misigissuserpassuit eqqarsaatigi­le­riasaarakkit. Uummatiga suli kassuppaluttoq tusaasinnaavara, tuaviutsassimarpaluppoq. Aappannguara ka­tik­kusulersimavara, kiisami misigilersimavunga siu­nissaqarfigalugu neriuuteqarfigilerlugulu. Aaliagerluarsimavunga inuk taannannguaq kisimi inuunerma sinnerani najortuarumallugu.
Qallunaat Nunaanninngaanniit kiisami nunannut angerlarama ilaquttama amerlanerit aatsaat isikkora ta­ku­aat, qungujuffigaakkalu piffissami annertuumi ta­ku­simannginnakkit. Soorluuna tupaallangaaramik isigerusunngikkaannga, tamarmimmi takullatsiariarlunnga qaqqarsuit tungaannaanut saakkamik. Akkaakkut, aanaakkut, ajakkut, ilaquttagullumi allat tamarmik. Aliannaaqaanga maqaasisimasakka najulerakkit, iluk­kul­lu ilungersortutut misigiunnaarpunga toqqissisima­ne­ru­lerama, soorlulumi anersaartorluarsinnaanngorteq­qillunga misigitikkaannga. Qaqugumorsuaq qimakku­sun­ngilakka, najortuarusukkaluaqigakkimmi, timerali naalagaavoq,  kisiannili anersaara allaaneruvoq. 
Tassanngaannaq noqissinnaanngisannik qulliikka kuu­leriasaarput, paasilluarsinnaasannik ilaquttakka mi­siginneqatigivakka, ajuusaarutigeqaarami taamannak qaammaterpassuarni atugaqartissimagakkit. Utoqqatserfigisaqattaarakkit akisarpaannga utoqqatsertariaqan­ngit­sunga. 
Napparsimaviup biiliinik aatippunga, eqqunneqarlu­ngalu. Biiliniit niugama ajaappissakka pisussutiginiara­lu­arakkit issiavimmut assakaasutalimmut ingitsippaannga qipinneqaatigalunga. Oqarluarsinnaavunga pisoorsuullunga misigisimagama, taamak ataqqineqarpalutsigisumik pissusilersorfigitikkama. Imaallaat nuannaarto­ra­lugu oqaluttuassaqqissutut isigisalerpara.
Innanganinni ilama imermik isaatsivigigaannga eq­qaamavara, nammineersinnaannginnama imermik najorsitippaannga. 
Timera ullut tulleriiaarneranni oqimaalliartuinnarpoq. Oqalussinnaanera ajornakusoornartunngorpoq, oqaluttuartarunnaarpungalu sapernarsimmat. Tamanna tupannartorujussuuvoq, kisianni akueriartorlugulusooq misigisimagaluarlunga tamatigut nangaajuarpunga, soorlulumi matu siuninniittoq ammarumaneq ajoriga, ammarukkumi susoqassava? Uangaluunniit nammineq akissutissaqartinngilara pisinnaasakka killeqalermatali.
Qaqortumik takisuumik ipeqanngingajattumik ati­saqarpunga uanga iluaagisannik, eqqanniittullu na­jorpaannga utaqqerusaaginnarpasilereerlunga, uangali misigisimavunga piareersimananga. Iliuuseqarsin­naan­ngippatalu uanga immaqa aamma iliuuseqarsin­naa­navianngilanga. 
– Tunniutiinnarnerunngilaq. Eqqissineruna.
Tamanna upperinngilara, ullummi tamaasa siniffimmiitsillunga Guutimut qinujuarpunga neriuuteqarlunga. 
Astma
Ullumi kiisami ajorsarpunga
Arpakkama puakka peqqutaallutik angerlarpunga
Ilukkut timikkullu ingerlariaqqinnissannut piareersimanngilanga
Tulluusimaartarnerali nikisinngilara
Anersaama pissaanera timima malikkumaarpaa
Alloriaqqinnissannut nukissannik tuniorartarpaa
Tunniutiinnarnermi sapertuarpara
Inuttut allatut ikkusukkama
Innaq
Pilluarnerup ujartornera
Killissaqarpoq aqqusernga
Innaannarsuartut isikkorikkami
Avatangiisit apeqqutaanatik.
Uummatit killingusaami
Eqqanni tusarnaartuarpara,
puigussanngilat sequnngertaravit
Takusinnaasatit alaannagassaanatik.
Ilukkut inoqatinnguara
piareeruit oqarfigilakkit:
”Nuuanut apuukkuit
samunga qiviaannarit!”
Ippernaq
Errorsissaanga aamma manna pujoralaajarlugu asakkusuppara. Sunalu tamarmi nipaallillaraangat eq­qar­sarnartarnermut kiisa unittoorpunga.
Ikamiuni Qasigiannguit nunaqarfittaaniittumi inunngorpunga. Meerannguulluta pinnguartaqaagut aamma aneerneq kisiat aallutarivarput, sammisassanimmi ulikkaangaaratta. Soorunaana aasakkut uagut palersimasaqisa! 
Allunaasaarannguit nunaannarmiittut ataatsimut katersortarpagut; qilersorlugit aalisaatissatsinnik nammineq sanasaratta.

